
Matribhuteshvara Ashtakam

માતૃભૂતેશ્વરાષ્ટકમ્

માતા ત્વં ચ પિતાસિ સર્વજગતાં માતા પિતા વા ન તે
તસ્માત્ત્વં ભુવિ વિશ્રુતોઽસિ ભગવંસ્ત્વં માતૃભૂતેશ્વરઃ ।
તેન ત્વં મહિલાર્ધવિગ્રહ ઇતિ ખ્યાતશ્ચ નામ્નૈવ તે
તત્વાર્થાકલનાય કેવલમસૌ જાગર્તિ  યોગેશ્વરી॥ ૧॥
સિદ્ધક્ષેત્રમિદં જગત્સુવિદિતં દેવોઽરુણાદ્રીશ્વરઃ
સિદ્ધશ્રીરમણીયહસ્તવિભવાચ્છ્રીમાતૃભૂતેશ્વરઃ  ।
સિદ્ધોઽસૌ ભુવિ સિદ્ધિદસ્સહ મહાયોગેશ્વરીજાયયા
પર્યાપ્તન્ત્વિદમેતદીયમહિમપ્રખ્યાપને ભૂજુષામ્ ॥ ૨॥
ભીમૈર્ભોગિવરૈર્વિભૂષિતતનુર્યદ્યપ્યભીતિપ્રદઃ 
પૂતઃ પ્રેતનિકેતગોઽપિ ફલદો ભિક્ષાકએવસ્વયમ્ ।
સાકં શ્રીરમણેશ્વરેણ ભજતાં ધ્યાનાસ્પદં યોગિનાં
સોઽયં ચિત્રચરિત્રકો વિજયતે શ્રીમાતૃભૂતેશ્વરઃ॥ ૩॥
ભીતો ભીમભુજઙ્ગમૈર્ન  ચ તથા પ્રીતો હિમાંશોઃ કરા-
ત્પૂતો જહ્નુસુતાજલાન્નચ ન ચાપૂતોઽસ્થિસમ્ભૂષણાત્ ।
નો દુઃખી ચિતિભસ્મનઃ પિતૃવનાવાસાચ્ચ યોગામ્બિકા-
સઙ્ગાન્નાપિ  સુખી સમો વિષમદૃક્ શ્રીમાતૃભૂતોઽવતુ॥ ૪॥
દિગ્રૂપં વસનં વિહાય રુચિરં ક્ષૌમં વસાનશ્શુભં
હિત્વા વાસરુચિં  શ્મશાનગહને પુણ્યાશ્રમૈકાશ્રયઃ ।
ચિત્યં ભસ્મ વિહાય ચન્દનરસૈર્માલ્યૈઃ કૃતાલઙ્ક્રિયઃ
યોગામ્બાગૃહમેધિકો વિજયતે શ્રીમાતૃભૂતેશ્વરઃ॥ ૫॥
યચ્છક્ત્યા રમણાશ્રમસ્થલમિદં ભૂવાસિનાં નન્દનં
જાતં સ્વસ્ય વિચિત્રશિલ્પિરચનાવૈચિત્ર્યચૈત્યં મહત્ ।
શોણાદ્રીશ્વરસાનુગસ્સ જગતામીશો નિરીશસ્સ્વયં
સર્વૈશ્વર્યનિધિર્ધુનોતુ દુરિતં શ્રીમાતૃભૂતેશ્વરઃ॥ ૬॥

ગઙ્ગાચન્દ્રકલાધરોઽસિ  શિરસિ શ્રીમાતૃભૂતેશ ! તે
વામાર્ધે કરુણારસાર્દ્રહૃદયા યોગેશ્વરી રાજતે ।
શીતાઙ્ગાશ્ચ  ભુજઙ્ગમાઃ  કરપદોઃ કિઞ્ચાભિષેકોઽનિશં
સહ્યં શત્યમિદં કથં યદિ વસેશ્ચિત્તે ન તપ્તે મમ॥ ૭॥
માતાઽભૂદ્રમણસ્ય યા ભગવતસ્સૌન્દર્યનામ્ની સતી
પશ્ચાત્ સૈવ સમસ્તલોકજનનીત્વેનાપિ સમ્પૂજિતા ।
અદ્યત્વે તુ વિહાય સા પરિણતા સ્ત્રીત્વં પુમાકારતો
લિઙ્ગાતિક્રમરૂપતશ્ચ  લસતિ શ્રીમાતૃભૂતેશ્વરઃ॥ ૮॥
ભગવદ્રમણાચાર્ય માતૃભૂતેશ્વરસ્તુતિઃ ।
અર્પિતા   તત્પદદ્વન્દ્વે જગદીશ્વરશાસ્ત્રિણા॥ ૯॥
ઇતિ માતૃભૂતેશ્વરાષ્ટકં સમ્પૂર્ણમ્॥

